
[Luc Frieden]
Sou Dir Dammen an Dir Hären. E schéine gudde Moien a virun allem am Numm vun eis all, am Numm vun der ganzer Regierung e glécklecht neit Joer, eng gutt Gesondheet, eng gutt Laun an eng gutt Zesummenaarbecht an deene Relatiounen déi d’Regierung mat der Press huet, déi wichteg sinn, an d’Roll vun der Press jo och besonnesch an dëse komplizéierten Zäite fir och déi Sujeten der Bevëlkerung matzedeelen an dofir freeë mir eis op déi Zesummenaarbecht och am neie Joer, wat virun e puer Deeg ugefaangen huet.
E Joer wat turbulent an trauereg ugefaangen huet. Trauereg mat där Katastroph an der Schwäiz. Déi hätt kënne och op anere Plaze geschéien an déi eis natierlech alleguerte bedréckt, well een sech gutt ka virstellen datt ee selwer oder seng Kanner an esou enger Situatioun wieren. Et setzt alles e bëssen a Perspektiv.
Turbulent och mat deem, wat a Venezuela geschitt ass an déi Konsequenzen direkt an indirekt fir eis ganz Gesellschaft. Och wann dat geographesch wäit ewech ass vu Lëtzebuerg, dann huet dat selbstverständlech Impakter. Grad esou wéi och d’Situatioun an der Ukrain, déi weider komplizéiert bleift an dofir wäert ech och direkt no dëser Pressekonferenz op Paräis goe fir do do un dem Sommet vun der Koalitioun vun de Wëllegen deelzehuelen, wou mir all zesummen, also Europäer, zesummen awer och mat de Kanadier an den Amerikaner, versichen en dauerhafte Fridden an der Ukrain ze schafen.
Och dat huet en Impakt op Lëtzebuerg. En Impakt op Europa, well mir brauchen e méi staarkt Europa, an dat ass wichteg och fir eist Land, datt mir souverän kënne sinn, datt mir selwer kënnen no eise Wäerter an eise Prinzippien Zukunft gestalten. Dat eent an dat anert kann een net lassgeléist vunenee gesinn.
An deem Kontext ass dës Regierung virun 2 Joer ugetrueden an deem se gesot huet „Mir wëllen e Land wou mir Lëtzebuerg op d’Zukunft preparéieren. Fir d’Zukunft stäerken”. An dofir brauche mir eng staark Ekonomie, gutt Aarbechtsplazen. Dofir mussen d’Rahmebedingunge stëmme fir kënnen dorausser ofleedend eng staark Sozial- a Familljepolitik kënnen ze maachen.
A grad Sozial- a Familljepolitik, déi steet de Moien am Mëttelpunkt vun dëser Pressekonferenz, am Ufank vun dësem neie Joer. No enger Rei vu Strukturreformen, déi mir och d’lescht Joer gemaach hunn, si mir elo am gaangen ze kucke fir weider eis grouss Ziler vun dëser Regierung ëmzesetzen. An dofir presentéiere mir Iech och zesumme well Politik ass ni eppes, ee Kapitel lassgeléist vun deem aneren, mee et ass ee Ganzt. A wourëms geet et an dëser Politik. Mee éischtens geet et drëm, datt mir d’Kafkraaft vun de Leit stäerken. Mir hunn dat schonn enger Kéier am Ufank vun dëser Legislaturperiod gemaach. Mir maachen dat elo erëm, mat enger struktureller Steierreform. Mir hätte gären, datt d’Leit méi Netto vum Brutto hunn. Datt hiert Nettoakommes, déi Suen, déi se hu fir ze liewen, datt se där méi hunn an datt et hinnen an hirer Famill besser geet.
Mir wëllen och datt mir eng staark sozial Gerechtegkeet a sozial Kohäsioun hei am Land hunn. Dat ass enorm wichteg, datt den Ënnerscheed tëschent deenen eenzelnen Leit net ze grouss ass an dofir huele mir hei Elementer mat an deene Moossnamen, déi mir Iech presentéieren de Moie fir déi sozial Kohäsioun zu Lëtzebuerg ze stäerken. Dorënner ass natierlech de Kampf géint d’Aarmut, dee mir vun Ufank un an dëser Legislaturperiod gesot hunn. Och e ganz wichtegen Deel an notamment, de Risiko datt Kanner an d’Aarmut falen an dofir och eng staark Ënnerstëtzung fir d’Kanner, déi dës Regierung als wichteg empfënnt. An déi dir de Moien och an dëse Propositiounen hei dran ass. 
En drëtt Element ass, datt mir der Diversitéit vun de Familljekompositioune Rechnung droen. Lëtzebuerg huet, wéi déi aner Länner an Europa, déi lescht 20, 30 Joer vill evoluéiert. An dofir wëlle mir eng sozial Gerechtegkeet maachen, datt een onofhängeg vu senger Familljekompositioun d’selwecht behandelt gëtt, a besser behandelt gëtt, wéi an der Vergaangenheet. Do komme mir zréck dann op d’Kafkraaft vun de Leit.
Méi Kafkraaft, e staarke Kampf géint de Risiko vun der Aarmut, eng sozial Kohäsioun, eng kannerfrëndlech Politik. Dat sinn déi gemeinsam Ziler, déi an deene Propositioune sinn, déi ech mat de Kolleegen aus der Regierung de Moien hei virstellen. Mir hunn also engersäits eng ambitiéis Steierreform, déi versicht deenen eenzele Familljesituatioune gerecht ze ginn, déi de Finanzminister wäert exposéieren. Eng eenheetlech Steierklass, dovunner gëtt scho laang geschwat. Dës CSV-DP-Regierung, déi setzt se ëm.
Mir hunn eng Reform vum Cheque-Service accueil, fir d’Eltere finanziell z’entlaaschten. Besonnesch déi mat niddregem Akommes. A mir maachen eng konsequent Erhéijung vum Kannergeld. Och do fir sécherzestellen, datt et all Kand an eisem Land esou gutt wéi méiglech nëmme geet. 
Dat ass fir eis eng modern, staark, familljefrëndlech Sozialpolitik an dofir mengen ech datt mir kënnen no viller Aarbecht, déi vun den eenzelnen Kolleegen an hire Beamten an deene leschte Méint gemaach ginn ass hei e Pak presentéieren, dee wierklech eng strukturell Reform ass, fir d’Zukunft vun eisem Land ze stäerken.
Et ass eng Politik, déi ganz kloer d’Wuel vun alle Familljen a Kanner an dësem Land ze verbesseren, eis Steierpolitik der Situatioun vun der Gesellschaft unzepassen. Et ass also eng Politik déi d’Leit alleguerten entlaascht. Déi flexibel de Familljesituatioune Rechnung dréit an déi cibléiert deene mat manner Akommes ënnert d’Äerm gräift. Et ass eng Politik wou mateneen, eng Politik fir all Famill, eng Politik fir all Kand. An ech hoffen, datt se an deenen nächste Méint och an der Gesellschaft, an natierlech an der Chamber, wou déi Texter mussen duerchgoen, gestëmmt ginn, datt se eng breet Ënnerstëtzung fënnt. An dofir hu mir jo och am Virfeld, déi eenzel Ministeren, och vill Consultatioune geféiert, fir vill vun de Soucien aus der Gesellschaft an dësem Kontext Rechnung ze droen. An ech mengen dat war e ganz flotten Exercice an ech ginn dann elo meng Regierungskolleege bieden eis am Detail dat mat Liewen ze fëllen, wou ech elo de Kader am Numm vun der Regierung gesat hunn. 
An ech géiff proposéieren, datt de Finanzminister Gilles Roth géing ufänken. Merci. 
[Gilles Roth]
Wann de Mikro geet...Merci Här Premierminister. An Iech och merci fir d’Kommen. Mengersäits och e schéint a virun allem e gesond neit Joer.
De Premier huet et virdru gesot. De grousse Kader: mateneen, fir all Famill a fir all Kand. Dat ass d’Grondausriichtung srichtung vun de Reformen, déi mir Iech haut virstellen. An ee Puzzelstéck heivunner, dat ass d’Steierreform. Eng eenheetlech Steierklass fir d’Leit alleguer hei zu Lëtzebuerg. Fir d’éischte Kéier. Et also och eng Gesellschaftsreform.
Zugläich ass et och déi familljefrëndlechst Steierreform, déi et an eisem Land jeemools gouf. Dat an engem gréisstméigleche Konsens. An ech wëll dat wierklech ënnersträichen: mat alle Parteien, Fraktiounen aus der Chamber an och de Sozialpartner. An ech wëll hinnen dofir och vun dëser Plaz alleguerte schonns ee grousse Merci soen, fir déi oppen Diskussiounen, déi mir haten an déi och zilféierend ware fir datt mir dëse Gesetzesprojet am Numm vun der Regierung kënnen haut an der Chamber deposéieren.
Wat ass derbäi eraus komm a wat ass d’Zilsetzung?
Ee modernt Steierkonzept, dat d’Steieren un d’Liewenswierklechkeet vun haut upasst. Mat enger zolitter Entlaaschtung fir déi allermeeschte Leit. A keen, ech well dat ënnersträichen, wäert dobäi verléieren. All dëst vum Steierjoer 2028 un.
Eng eenheetlech Steierklass fir jiddereen. Fir all Famill. All Mamm. An all Papp. Well och déi elengerzéiend Mammen a Pappen, dat sinn och eng Famill. An Zukunft eng Steierklass, onofhängeg vum Familljestand.
Haut, wéi Dir wësst, hu mir 3 Steierklassen. Fir déi Bestueten oder déi Gepacste Leit, déi sougenannte Steierklass 2: dat sinn ongeféier 240.000 Dossieren. 
Fir d’Jonggesellen oder d’Singelen, fir dat méi neutral ze soen: d’Steierklass 1, dat sinn ongeféier 325.000 Dossieren.
A fir déi elengerzéiend, Pensionnairen iwwer 65 Joer oder d’Wittleit, déi an der Steierklass 1a sinn, dat sinn ongeféier 120.000 Dossieren.
Zesumme sinn dat 685.000 Dossieren. Elo sot Dir, firwat schwätzt dee vun Dossieren? Mee well mir zu Lëtzebuerg besteieren, net nëmmen déi Leit, déi hei wunnen a schaffen, onofhängeg vun hirer Nationalitéit, mee och z.B. d’Grenzgänger. Dofir déi grouss Unzuel vun Dossieren.
Jidder Eenzelnen dee soll an Zukunft dee Familljemodell kënnen eraussichen, deen him am Beschte bei senger Liewenssituatioun passt. An de Staat, d’Politik soll sech hei net, och net steierlech, amëschen. An duerfir mussen d’Steiere bei all Familljemodell neutral gekuckt ginn.
Déi nei Steierklass, dat bedeit méi Stabilitéit a méi steierlech Planungssécherheet am Liewen. Déi steierlech Situatioun vun de Leit gëtt net beaflosst, wann d’Familljesituatioun vun engem Dag op deen aneren ännert. Z.B. wann de Partner stierft, wann ee bestuet gëtt, wann d’Kanner aus dem Stot ginn oder wann ee gescheet gëtt, sech trennt asw...
An der eenheetlecher Steierklass muss een net méi automatesch fir säi Partner opkommen. Et ass net verbueden, mee et ass awer keen Automatismus méi. Et ass also méi Eegeverantwortung, méi Selbstbestëmmung deemno. Et ass och méi Vereinfachung.
Déi eenheetlech Steierklass bedeit och méi eng einfach, méi eng transparent Besteierung. Duerch just nach ee Barème, eng Steiertabell, mam Numm “U”, mat wesentlech manner Tranchen. Déi zweet Steierkaart an engem Stot, déi fält ganz einfach ewech. An dat féiert vun Ufank un zu enger méi transparenter Steierlaascht fir all Eenzelnen.
Déi nei Steierklass bedeit méi Entlaaschtung fir d’Leit. No der Reform wäert kee méi Steiere bezuelen. Fir déi meeschte Leit bedeit d’Reform villméi eng weider zolidd Entlaaschtung. Et bezilt ee mam neie Barème eréischt Steiere vu 26.650 Euro un. Aktuell leie mir an der Steierklass 1 hei bei 13.230 Euro.
Wat heescht dat dann elo konkret?
Dofir e puer Beispiller. Weider Beispiller fannt Dir an Ärem Pressedossier, an d’Leit fannen déi och op dem Internetsite vun der Regierung an am Commentaire des articles vum Projet de loi, déi mir wéi gesot haut bei der Chamber deposéieren.
Bei enger Akommesopdeelung vu 60/40 an engem Stot. Eltere mat Kand an engem versteierbaren Akommes vu 50.000 Euro an der Steierklass 2 haut, bezuele mat der neier Steierklass 2.188 Euro oder 85% manner Steiere wéi haut. 
Bei engem versteierbaren Akommes vu 75.000 Euro bezilt dës Koppel 3.789 Euro oder 49% manner Steiere wéi haut. 
Bei engem versteierbaren Akommes vun 125.000 Euro bezilt d’Koppel 5.037 Euro, respektiv 19% manner Steiere wéi haut. 
Eng Pensionärskoppel mat engem versteierbaren Akommes vun 100.000 Euro an der Steierklass 2 haut, bezilt mat der neier Steierklass 4.160 Euro oder 26% manner Steiere wéi haut. 
D’Elengerzéier, déi hu mer iwwer déi lescht 2 Jore schonn zolidd entlaascht. Mat der eenheetlecher Steierklass wäert een Elengerzéier mat engem versteierbaren Akommes vu 50.000 Euro a bei vollem Steierkredit fir Elengerzéier nach eemol 567 Euro respektiv 31% manner Steiere bezuele wéi haut. An zanter 2023 gouf dësen Elengerzéier, an dat war den ausdréckleche Wëllen, notamment wéi de Premierminister dat virdru gesot huet, fir géint d’Aarmut unzegoen, am Total domadder 4.707 Euro pro Joer manner Steiere bezuelen, wéi nach virun 2 Joer. Dat ass och eng Moossnam géint Kanneraarmut.
De Single, mat engem versteierbaren Akommes vu 50.000 Euro an der Steierklass 1, dee wäert 2028 mat der neier Steierklass 2.600 Euro méi Netto hunn. Dat entsprécht 33% manner Steieren. Och eppes, wat virun allem déi jonk Leit, Beruffsufänger betrëfft.
Wéini trëtt dann elo déi Reform a Kraaft a virun allem fir wien?
Dës Reform gëllt fir Jiddereen deen nom 1. Januar 2028 nei an de System erakënnt, z.B. ufänkt mat schaffen. Dës Reform gëllt och fir jiddereen, deen den 1. Januar 2028 an de Steierklassen 1 oder 1a ass, wiesselt automatesch an déi nei Steierklass U.
Déi Leit, déi virum 1. Januar 2028 an der Steierklass 2 sinn, déi hunn de Choix. Sie bleiwen entweder an der Steierklass 2, dat bis zu 25 Joer Iwwergangszäit. Si hunn also 25 laang ze decidéieren op se an der Steierklass 2 wéi haut bleiwen oder wiesselen. Oder si wiesselen an déi nei Steierklass.
Firwat also deen Iwwerganksregimm vun deene 25 Joer fir d’Leit, déi haut an der Steierklass 2 sinn?
Net Jiddereen huet direkt Interessi an déi nei Steierklass ze wiesselen. Dat gëllt besonnesch fir Stéit an der Steierklass 2 mat just engem Akommes oder mat enger ganz grousser Differenz tëscht dem 1. an 2. Akommes. An der Steierklass 2 hu mer aktuell ronn, wéi ech dat virdru gesot hunn, 240.000 Dossieren. Vun deenen 240.000 Dossieren si ronn 100.000 Dossiere vu Stéit mat just engem Haaptakommes, oder awer Stéit mat enger grousser Differenz tëschent dem 1. an dem 2. Akommes. Vun dësen 100.000 Dossieren si ronn 50.000 Dossiere vu ménages résidents. Dat heescht déi zu Lëtzebuerg wunnen, schaffen an och dofir hir Steiere bezuelen. A vun deene 50.000, do sinn der 20.000 Dossieren, dat si résidents pensionnaires. Déi Leit, déi also an der Pensioun sinn oder eng Rent kréien. 
Dës Leit, also mat just engem Akommes oder Stéit mat enger grousser Differenz tëschent dem 1. an dem 2. Akommes – profitéieren haut am meeschte vun enger gemeinsamer Besteierung. Si géifen also manner gutt ewechkomme wann se direkt an déi eenheetlech Steierklass gesat ginn. Duerfir, an dat ënnersträiche mir, behalen dës Leit all de Choix, wärend enger Iwwergangszäit vu 25 Joer an der aktueller Steierklass 2 ze bleiwen. Dat ass praktesch eng ganz Generatioun. An dat gëllt fir all bestueten oder gepacste Koppelen, ob Resident oder Grenzgänger.
Dat ass eng Fro vum Vertraue vun de Leit an de Staat. Vum Rechtsprinzip, vun der sougenannter “confiance légitime”. Si bleiwen also weider nom ale Regime besteiert, si wäerten also näischt verléieren. Oder aneschters gesot: deen Avantage, deen se haut hunn, wäerten se weider esou laang behalen.
Si hu wärend 25 Joer zu all Moment de Choix, an déi eenheetlech Steierklass eriwwer ze wiesselen. Dat kann z.B. sinn am Fall vun enger Koppel, wou ee vun de Partner den 1. Januar net schafft, fir d’Kanner ze erzéien. Vun deem Moment un, wou dëse Partner erëm schaffe geet, oder méi schaffe geet, ass et zimmlech warscheinlech, datt déi zwee Partner an der neier Steierklass manner Steiere bezuelen. 
D’Steierverwaltung, an dat wëll ech ënnersträichen, an den Direkter ass mat senge Leit och alleguerten hei, steet de Leit bei hirem Choix mat enger perséinlecher Steier-Simulatioun zur Säit. Online oder esouguer am direkte Gespréich. Esou ee Choix, fir an déi nei Steierklass dann awer ze wiesselen, jo deen ass dann definitiv, deen ass dann irrévocable, d.h. et ass duerno net méi méiglech an d’Steierklass 2 zeréck ze goen.
Wéi eng aner Upassungen si virgesi fir d’Leit an de neie Steierklassen? Ma wéi de Premier et virdru gesot huet, d’Moossname fir d’Kanner. Och d’Kanner sti bei eiser Steierreform am Mëttelpunkt.
Duerfir ass een neien Abattement “petite enfance” virgesinn. Mir wëllen d’Famillje mat Kanner gläich behandelen an och stäerken. Duerfir eng weider Entlaaschtung wann d’Kanner ganz kleng sinn. Dësen Abattement kréien Elteren, déi no der Reform an der neier eenheetlecher Steierklass besteiert ginn. Dësen Abattement, deen huet eng Héicht vu 5.400 Euro pro Joer, oder 450 Euro de Mount, a spillt esou laang fir d’Kanner, bis se op den 1. Januar manner wéi 3 Joer hunn. Ass also do limitéiert.
Wann d’Elteren zu 2 fir d’Kand Suerg droen, gëtt den Abattement zu 50% tëschent deenen eenzelnen Elterendeeler opgedeelt . Also 2.700 Euro pro Elterendeel. Am Fall, an dat ass och wichteg z’ënnersträichen, vun engem Parent Monoparental, also een Elterendeel, kritt déi Persoun de ganze Montant vu 5.400 Euro. 
Firwat da bis 3 Joer? Mee dat ass deen Zäitpunkt, an den Här Hahn an den Här Meisch kënnt herno dorobber zréck, ab deem all Kand d’Recht op d’ Education précoce, also d’Fréierzéiung huet. 
Et sinn nach 2 weider nei Moossname virgesi fir Stéit mat Kanner. Och dat soll een ënnersträichen. Sou wäert de Steierkredit fir d’Monoparentaux, also Elengerzéier, nach eng Kéier em ronn 500 Euro erop goen, vun 3.504 Euro op 4.008 Euro. Deen hu mir am Steierjoer 2025, also d’lescht Joer, schonn ëm 1.000 Euro an d’Luucht gesat. An den Abattement fir Kanner déi net am Stot si gëtt och nach eemol erhéicht, vu 5.424 Euro op 5.928 Euro. Dat ass also deen Elterendeel, deen an der Reegel eng Pension alimentaire fir d’Kanner bezilt, déi bei deem aneren Elterendeel ënnerbruecht sinn. An och heimadden, wéi Dir gesitt, wëlle mir d’Famillje weider entlaaschten.
Mir hunn eis gefrot, wéi mir déi Leit kënnen ënnerstëtzen, déi méi Zäit fir hir Famillje wëllen hunn. An doduerch hir Aarbechtszäit wëlle verkierzen, fir zum Beispill méi fir hir Kanner do ze sinn, grad an den éischte Jore vum Liewe vun de Kanner. Oder fir sech ëm eng eeler Persoun, d’Elteren, oder d’Grousselteren ze këmmeren. Mir plangen hei och de Kader vun de sougenannten Dépenses spéciales, de Sonderausgaben, un de Liewens-Kader eis méi no unzepassen. 
Eng Dépense spéciale, déi haut scho steierlech ofsetzbar ass. Wann eng Persoun net méi oder manner an den obligatoresche Pensiounsregime cotiséiert, huet si d’Méiglechkeet, sech fräiwëlleg fir d’Pensiounsversécherung beim Centre commun de la sécurité sociale (CCSS) unzemellen. Dës fräiwëlleg Versécherung, déi huet als Zil, d’Pensiounsversécherungs-Karriär ze erhalen. Haut sinn dës Cotisatiounen och scho steierlech ofsetzbar – och fir bestuete Koppelen.
Mee an Zukunft wäert dat am Fall vun enger Eenzelbesteierung, ech ënnersträichen Eenzelbesteierung, nëmme fir dee sinn, dee se fir sech selwer abezilt. An dat wëlle mir änneren. Duerfir solle vun 2028 un d’Cotisatiounen, déi eng Persoun fir säi Partner an eng Assurance pension volontaire cotiséiert, steierlech ofsetzbar sinn. Gläichzäiteg ass dat och eng Moossnam géint d’Altersaarmut. Dir gesitt: d’Aarmutsbekämpfung ass eis iwwerall wichteg.
Wat gëtt dann nach agefouert – onofhängeg vun der eenheetlecher Steierklass ?
Am Telegramm-Stil: Mir hu verschidde Plaffonge fir d’Ofsetzbarkeet vun Ausgaben, an déi wëlle mir upassen. An dat steet och am Koalitiounsaccord. Z.B. de Plaffong fir d’Versécherungen, d’Mutualitéiten, an Zënsen op Verbraucherkreditter, dee geet vu 672 op 900 Euro pro Persoun an engem Stot erop. 
De Plaffong fir d’Cotisatiounen an ee Bauspuervertrag, dee geet och vu 672 op 900 Euro erop. A fir Leit bis 41 Joer gi mer vun 1.344 op 1.500 Euro erop.
De forfaitairen Abattement fir Haushaltspersonal-, Hëllef- a Fleegekäschten oder fir d’Kannerbetreiung geet vu 5.400 Euro op 6.000 Euro erop. Dat ass also dat, wat ee steierlech geltend ka maache wann een eng Persoun am Stot huet, déi fir d’Botze responsabel ass. 
D’Tranchë vun de Revenuen um Niveau vun de sougenannte Charges extraodinaires, déi ginn och no uewen ugepasst. An anere Wieder, et muss ee manner Charges extraordinaires am Prinzip hunn, fir kënne geltend ze maachen. 
Dann nach eng wichteg Fro, déi schonns Joerzéngten, vun 1991 un diskutéiert ass: wat geschitt am Fall vun enger Scheedung oder bei Wittleit? Abee, am Fall vum Dout vum Mann oder der Fra, gëtt de Partner haut fir 3 Joer weider an der Steierklass 2 besteiert. An duerno fält en haut an d’Steierklass 1a an da kënnt “das böse Erwachen”. An Zukunft wäert dat net méi de Fall sinn, dat och am Fall vun enger Scheedung. Nämlech, mir sëtzen déi Iwwergangsperiod vun 3 Joer op 5 Joer erop.
An dann nach e Wuert zu der sougenannter automatescher Upassung vun der Steiertabell un d’Inflatioun. E vill diskutéierte Sujet bei de Sozialpartner. D’automatesch Upassung vum Barème un d’Inflatioun gëtt och erëm agefouert. Mir wäerten déi al Bestëmmung vum Artikel 125 vum Steiergesetz – liicht ugepasst – erëm an d’Gesetz huelen. An anere Wieder: Wann 3 Indextranchen erfall sinn, sollen d’Barèmen, déi vum Steierjoer 2028 un applikabel sinn, ugepasst ginn. 	An deem Sënn muss dann déi Regierung déi dann am Amt ass, der Chamber ee Gesetzesprojet virleeën an de Steiertarif upassen.
Ee Wuert nach zum Schluss nach zum finanziellen Impakt. Dës Reform – dat eng grouss gesellschaftspolitesch Steierreform ass, vun engem neie Mateneen – dee gëtt et natierlech net zum Nulltarif. De finanziellen Impakt, deen hu mir duerchgerechent. A mir komme fir d’Steierjoer 2028 op e Montant an duerno, tëscht 850 an 950 Milliounen Euro pro Joer. 
Mir hunn haut stabil Staatsfinanzen. Sie wäerten och no dëser Reform stabil a robust bleiwen. En Impakt, deen ass zum Deel géigefinanzéiert mat den Indextranchen, déi nach bis 2028 wäerten ufalen oder bis haut nach net berengegt sinn. Dir wësst, datt mir trotz den Indexupassungen haut nach 2,5 Indexupassungen net gemaach hunn. An de Montant vun där Géigefinanzéierung, dee chiffréiert sech tëscht 450 a 500 Milliounen Euro. Also bal d’Hallschent. 
Mir ginn de Leit, an dofir schwätzt een net vu Käschtepunkt, also dat zeréck wat se bis 2028 duerch déi sougenannte kal Progressioun verluer hätten. E finanziellen Impakt jo, mee et soll een och déi längerfristeg Verbesserunge vun dëser Reform net aus den Ae verléieren. Wéi gesot, Joerzéngte gouf driwwer geschwat, mir setzen dat elo ëm.
Eng Reform fir méi sozial Gerechtegkeet. Eng Reform, déi d’Famillje stäerkt. Eng Reform, déi d’Kafkraaft vun de Leit stäerkt. Eng Reform fir eng modern Steiergesetzgebung. Méi einfach, méi transparent, méi fair fir den Eenzelnen, kee verléiert eppes, eng Entlaaschtung, virun allem, fir déi schaffend Mëtt. Ech si frou, datt dës Regierung eng Reform ëmsetzt iwwert déi schonns Joerzéngte geschwat gouf an déi schonn eng Rei Regierungen an hirem Programm stoen haten. Dat maache mir weiderhin am Dialog mat de Sozialpartner, mat de Fraktiounen aus der Chamber. Mir stinn am Ufank vum legislative Prozess. Upassunge bleiwen a wäerte weiderhin néideg a méiglech sinn. Mir hoffen, datt d’Reform bis um Enn vum Joer ka gestëmmt ginn. Do derno huet d’Steierverwaltung 2027 1 Joer fir sech ze preparéieren. 1 Joer, an deem mir d’Bierger am Detail, ech widderhuele, am, Detail wäerten informéieren. An hinnen eng konkret alleguerten eng konkret Hëllefsstellung ginn. An duerfir wäerte mir Ufank 2027 een online Steierrechner aféieren. Donieft wäert och eis Steierverwaltung de Leit mat Rot an Dot zur Säit stoen. An de Steierbureauen, mä och mat engem mobile Steieratelier.
An ech ginn d’Wuert zréck un de Premier.
[Luc Frieden]
Voilà, merci villmools Här Finanzminister. Dir gesitt dat ass eng ganz ambitiéis Steierreform, eng familljefrëndlech Steierreform, déi an eis Zäit passt. An Dir gesitt un all deenen Detailer, déi de Minister do ginn huet, datt et ganz vill Aspekter couvréiert a sécherlech wäert dat och nach zu ville Froe vun Ärer Säit herno féieren. Mee dofir loosse mir elo mol virufueren an ech géing de Familljeminister Max Hahn d’Wuert gi fir deen Aspekt ze beliichten. Mee wéi gesot, alles gehéiert kloer hei zesummen, dofir maache mir dat jo och zesummen. Här Familljeminister.
[Max Hahn]
Jo, merci dem Premierminister an och dem Finanzminister fir d’Presentatioun, respektiv d’Introduktioun. 
Déi Steierreform, déi Dir elo grad vum Finanzminister presentéiert krut, dat ass e Paradigmewiessel. E Paradigmewiessel, awer net nëmmen an der Steierpolitik, mee och an der Gesellschaftspolitik. Der Regierung soll et egal sinn ob een an enger Koppel lieft, ob ee Single ass, ob ee bestuet ass, ob ee gepacst ass,... 
Mee wat eis als Regierung awer wierklech net egal ass, dat ass de Fakt ob eng Koppel oder en Eenzelnen e Kand am Stot huet oder net. Dofir hu mir finanziell e Pak vun 250 Milliounen, déi mir investéieren, grad an d’Kanner, grad an d’Familljen. Dat mir op 2 Aart a Weise maachen. Op der enger Säit, an der Breet: d.h. iwwert Adaptatioune vu Leeschtunge vun der Zukunftskeess. An op der anerer Säit iwwert eng nei sozial cibléiert Mesüre, déi wäert grad deene Famillje mat Kanner, déi riskéieren an d’Kanneraarmut ze falen, wäert entgéint kommen. Dat nieft deene villen steiertechneschen Mesüren, déi de Familljen zegutt kommen, déi de Gilles Roth grad presentéiert huet, war et eis wichteg och iwwert d’Zukunftskeess d’Leeschtung auszebezuelen. Firwat? Ma well dat en Automatismus ass, ab deem Moment wou een e Kand huet. Déi éischt Demande gemaach huet, kritt een déi Suen automatesch ausbezuelt. 
Komme mir fir d’éischt vläicht zu deene Mesüren, déi iwwert d’Zukunftskeess wäerten adaptéiert ginn. Dat ass zum engem d’Kannergeld selwer, wou mir am Moment dräi Alterskategorien hunn, déi och esou wäerte bestoe bleiwen. Dat ass zum engem 0-5 Joer, da vu 6 bis 11 Joer an dann ab 12 Joer, esou laang wéi ee scolariséiert ass, bis 18 Joer an driwwer eraus, wann een nach an de Lycée beispillsweis geet. Hei wäerte mir Augmentatioune maache vu 45 Euro bis 12 Joer a 60 Euro iwwer 12 Joer. Dat heescht konkret ab dem 1. Januar 2027, also ee Joer virum a Kraaft triede vun der neier Steierreform, dat war eis als Regierung wichteg, wäert an der Alterskategorie vun 0 bis 5 Joer d’Kannergeld 352 bedroen, vu 6 bis 11 Joer 375 Euro an ab 12 Joer 425 Euro. 
Nieft dëser Augmentatioun wäerte mir och eng Erhéijung vun der Allocation de rentrée scolaire maachen. Dat ass déi Leeschtung déi ausbezuelt gëtt, wéi de Numm et seet, an der grousser Vakanz, am Mount August, fir eebe grad déi supplementär Depensen ze kompenséieren, déi een huet, eeben duerch den Ufank vun der Schoul. An do ginn et am Moment, dat wäert och an Zukunft esou bleiwen, 2 Alterskategorien. Dat een ass vu 6 bis 11 Joer, an dat anert ass ab 12 Joer. An do wäerte mir vun haut an der Alterskategorie vu 6 bis 11 Joer, wäerte mir vun 115 Euro op 175 Euro an d’Luucht goen. An an der Alterskategorie ab 12 Joer, wäerte mir vun haut 235 Euro ob 325 goen. 
Dann ass et esou datt et nach eng Rei Leeschtunge ginn, déi d’Zukunftskeess ausbezilt, déi net indexéiert sinn an déi wäerte mir reindexéieren. Dat ass zum engem déi elo grad genannten Allocation de rentrée scolaire. Op der anerer Säit ass et d’Allocation spéciale supplémentaire, och nach als zweet Kannergeld bekannt, wat ee kritt am Fall vun z.B. engem Handicap, an d’Allocation de naissance wäerten och indexéiert ginn. 
Dann direkt zu der nächster Augmentatioun, oder enger neier Aféierung vun enger neier Tranche vun där elo grad genannter Allocation de naissance. Am Moment ginn et der hei 3. Dat eent, dat ass d’Allocation prénatale, also déi virun der Gebuert, wou ee medezinesch Tester vun der Mamm beim Gynekolog a beim Zänndokter duerchgefouert ginn. An dat gëtt et d’Allocation de naissance, dat ass déi direkt no der Gebuert, wou dann och d’Mamm an d’Kand ënnersicht ginn. An da gëtt et nach d’Allocation post-natale, also déi no der Gebuert, wou am Zäitraum vum Alter vum Kand vun 0 bis 2 Joer, och Exame beim Pediater virgesi sinn. 
Mir wëssen, datt grad, ech hunn et gesot dat geet bis 2 Joer, ab 2 Joer bis zur Scolariséierung vum Kand, eigentlech keng medezinesch Checke virgesi sinn. Et ginn, natierlech kann een zu all Moment bei den Dokter goe wäert Dir mir soen, an et gëtt e fakultative Gratis Bilan 30 am Moment. De Bilan 30, 30 steet fir 30 Méint (also 2,5 Joer) vum Kand, wou een en audio-phonologeschen Test vum Kand ka maache fir eebe grad eng Fréierkennung ze maachen. Och mir wëssen haut, datt ëm 50% vun den Elteren do just dovunner profitéieren, oder vill méi vun de Kanner. Also Elteren déi mat de Kanner dann dohinner ginn. A mir wëllen dat ënner anerem änneren, a mir wäerten hei dofir suerge mat enger Aféierung vun enger neier Tranche, also enger 4. Tranche, déi agefouert wäert ginn. Datt mir deem dote Volet wäerte Rechnung droen, nieft och nach klengen aneren Adaptatiounen, déi hei am Parcours vun der Evolutioun vum Kand wäerte virgesi sinn. Eebe grad fir der Fréierkennung dénglech ze sinn.
Da wäerte mir eng nei sozial cibléiert Mesüre aféieren, och op den 1. Januar 27, well mir der Meenung sinn, datt kee Kand däerf vu schouleschen oder ausserschouleschen Aktivitéiten ausgeschloss sinn. Do wäerte mir 3 Alterskategorie virgesinn. Dat eent ass eng vu 4 bis 5 Joer, wou een 300 Euro wäert kënne kréien. Da vu 6 bis 11 Joer 1.000 Euro pro Joer. An ab 12 Joer 3.000 Euro pro Joer. Déi nei sozial Hëllef wäert och net eleng do stoen, mee déi wäerte mir an enger neier Hëllef regroupéieren, wou och d’Allocation de vie chère, d’Energieprimm an déi nei Hëllef déi et elo op den 1. Januar vun dësem Joer gëtt, déi sougenannten AFPA (Aide financière pour personnes âgées), wäerte mir do 4 sozial Hëllefe regroupéieren. Wat eis et erlaabt, fir zum engem ze automatiséieren, do wou et geet. Dat heescht z.B. bei REVIS-Bezéier. Awer och dofir ze suergen, datt mir just nach ee Barème hunn deen applikabel ass. An datt mir dofir suergen datt mir just nach eng Kéier muss eng Demande maache. An wann een da weiderhin d’Konditiounen erfëllt, wat de Staat selwer feststelle kann, datt een da weiderhin déi Hëllefen ausbezuelt ka kréien.
Zwee Beispiller hei. Wie ka vun där doter Hëllef profitéieren? Huele mir d’Beispill vun enger elengerzéiender Persoun mat engem Kand. Déi ka bis zu 4.065 Brutto Akommes pro Mount hu fir se voll ze kréien. An degressiv geet dat linear erof. Dat war eis ganz wichteg als Regierung fir eebe grad dofir ze suergen, datt een net, wann ee vläicht op ee Mol 10 Euro méi verdéngt, datt een op ee Mol ganz eng Hëllef géing net méi kënne kréien. Dofir war et eis wichteg dat linear offlaachen ze loossen, bis zu engem Montant vu 5.690 Euro. 
En zweet a lescht Beispill. Wann een z.b. eng Koppel huet, mat 2 Kanner, da wäerte bis zu engem Bruttoakommes pro Mount vu 5.690, ee vun deene volle Montante, kënne profitéieren an da geet dat degressiv erof bis 7.970 Euro. 
Eis war et och wichteg déi Montanten, déi ech Iech grad genannt hunn, déi Adaptatiounen, datt mir eis dobäi och géife begleede loosse fir déi Montanten ze fixéieren. Dat hu mir gemaach. De Statec huet dee Budget de référence adaptéiert fir déi eenzel Kategorie vum Alter vum Kand. An ech kann Iech soen, datt mat deem Package, deen ech Iech grad hei presentéiert hunn, datt mir do an allen Alterskategorien, a mir hunn do 4 Stéck, (0-3, 6-11, 4-5 an 12-24 Joer), datt mir all Kéiers wäerten de Budget de référence vum Statec kënne mat deenen heiten Augmentatioune kënnen decken.
Dëst gesot, villmools merci fir d’Nolauschteren an da géing ech dem Premierminister d’Wuer ginn. 
[Luc Frieden]
Jo, Merci villmools och dem Familljeminister. Dir gesitt, do steet d’Kand am Mëttelpunkt, an ëmmer rëm an eiser Politik, fir dofir ze suergen, datt mir zu Lëtzebuerg d’Kanner ënnerstëtzen, an datt mir keen um Rand vun der Gesellschaft stoe loossen, an de Risiko vun der Kanneraarmut, dee vun dem Ufank vun dëser Regierung un eis begleet hutt. Den Aarmutsplang, deen de Minister viru kuerzem virgestallt huet am Numm vun der Regierung. An dat heiten si ganz konkret Elementer, fir datt et de Mënschen am Land besser geet. An dozou gehéiert dann och natierlech och de Chèque-service accueil, an dofir géif ech d’Wuert da weiderginn un de Minister Claude Meisch.
[Claude Meisch]
Merci, Här Premierminister, léif Kolleegen. 
Mir hunn elo scho villes héieren, wéi Famillje finanziell solle gestäerkt ginn, wéi an d’Mënsche soll investéiert ginn, wéi an d’Zukunft vun de Kanner awer och virun allem soll investéiert ginn. A wa mir bei der Zukunft an den Zukunftschancë vun de Kanner sinn, dann si mir natierlech och bei Bildungsgerechtegkeet. An do wësse mir, datt d’Schoul e wichtegen Optrag huet. Mir wëssen awer mëttlerweil och, datt déi non-formal Bildung, dat heescht d’Kannerbetreiung en extrem wichtegen Optrag huet. An d’Fuerschung dokumentéiert eis jo ëmmer nees datt eng gutt, eng qualitativ héichwäerteg Kannerbetreiung zur Entwécklung vum Kand bäidréit, zur sozio-emotionaler Entwécklung vum Kand bäidréit, zur sproochlecher Entwécklung vum Kand bäidréit, a finalement och eng gutt Basis ass fir dono de Succès an der Schoul kënnen ze garantéieren.
D’Kannerbetreiung ass also haut vill vill méi wéi just eng Garderie, wärend deem d’Eltere vläit déi Aufgab net kënnen iwwerhuelen. Nee, Kannerbetreiung ass haut och en Investissement an d’Zukunft vun de Kanner an an hir Perspektiven. 
D’Kannerbetreiung ass awer och Familljepolitik, an et ass och Sozialpolitik. Well Kannerbetreiung erméiglecht et datt d’Mënsche kënne schaffe goen, datt déi zwee an der Koppel och kënne schaffe goen. Erméiglech et datt d’Elteren, oder och elengerzéiend Elteren, datt déi kënne sech selwer e stabilt Akommes erschaffen. An ech denken eng gutt Aarbecht, e séchert Akommes, dat ass nach ëmmer déi beschte Garantie och dono géint Kanneraarmut. An domadder huet d’Kannerbetreiung och hei nach ëmmer e grousse Bäitrag geleescht zur finanzieller Ofsécherung vun de Familljen a géint Kanneraarmut.
D’Kannerbetreiung erméiglecht et awer och deenen Elteren, déi mussen, déi wëllen zu zwee schaffe goen, eben och kënnen där Aufgab nogoen, a Famill a Beruff wierklech kënnen ënnert een Hutt ze kréien, a béides kënne gläichwäerteg mateneen ze erméiglechen. An domadder ass Kannerbetreiung och sécherlech e ganz wichtege Facteur wann et eben em d’Ofsécherung vun enger moderner Gesellschaft geet, wann et drëms geet Gläichberechtegung och um Aarbechtsmarché ze garantéieren, datt dat net just eng Aufgab ass, Geld erbäizebrénge fir de Mann, mee datt d’Fra och gläichwäerteg kann zum Akommes vum Stot oder zu hirem eegenen Akommes ka bäidroen. An natierlech och, d’Ofhängegkeet reduzéiert gëtt, vun deem deen zum Beispill keen eegent Akommes hätt par rapport zu deem deen d’Familljenakommes géif garantéieren. An an deem Sënn ass Kannerbetreiung wierklech och e Pilier vun enger moderner Gesellschaft. 
Wat d’Kannerbetreiung Wäert ass, dat héiere mir dacks bei deenen Diskussiounen, do wou se feelt. Do wou een eng Plaz net kritt. Do wou een net kann drop zeréckgräifen. A virun zwielef Joer gouf jo e grousse Paradigmewiessel eigentlech agelaut, mat der Schafung vum Ministère vun der Education nationale, der Enfance an der Jeunesse, fir wierklech och kloer ze maachen: et geet hei och ëm non-formal Bildung. A mir hunn iwwer successiv Initiative gekuckt fir d’Kannerbetreiung finanziell drobar ze maachen, zum Deel gratis ze maachen, fir an d’Qualitéit vun der Kannerbetreiung ze investéieren, fir d’Sproochentwécklung geziilt ze fërderen, fir d’Formation continue vum Personal och ze assuréieren. Jo, a mir sinn elo um Punkt wou mir dann awer och nach eng Kéier eng grouss Reform vum Chèque-service accueil wäerte lancéieren, déi virun de Feierdeeg esou vum Regierungsrot ugeholl gouf. 
Déi Reform vum Chèque-service accueil baséier op véier grousse Pilieren. An een dovunner wëll ech haut ganz besonnesch hei ervirsträichen; dat ass och d’Entlaaschtung vun den Elteren, well et ganz genau an dee Package hei passt, wou mir finanzpolitesch Mesuren, steierpolitesch Mesuren a familljepolitesch Mesuren Iech elo grad scho presentéiert hunn. Jo, et gëtt och dräi aner Pilieren. Dat eent dat ass d’Betreiungsplazgarantie, fir sécherzestellen datt mir bis 2030, also a véier Joer kënnen all Mamm, all Papp, virun allem all Kand eng Plaz an enger Kannerbetreiung garantéieren hei zu Lëtzebuerg. Et ass awer och eng Qualitéitsoffensiv, déi virgesinn ass, fir weiderhin an d’Qualitéit vun deene Servicer kënnen ze investéieren. An awer och dee ganze Secteur wäert vun där Gouvernance awer nach eng Kéier nei strukturéiert an nei ausgeriicht ginn. Do zu deenen dräi Pilieren géing ech Iech ganz gären op eng Pressekonferenz nächste Méindeg invitéieren, déi mir am Educatiounsministère wäerten halen den 12. Januar, wou och nach ganz villes ze soen ass, wou ech awer mengen datt dat hei de Kader wierklech géif sprengen. 
Mee awer nach e puer Wuert zu deem Volet vun der Entlaaschtung vun den Elteren. An och hei gëtt et véier Mesuren, déi ganz besonnesch wäerte wierke fir den Eltere méi Suen ze loossen, den Elteren d’Kannerbetreiung méi erschwénglech kënnen ze maachen. 
Eng éischt och ganz kloer sozial gestaffelt, sozial selektiv, dat ass nach eng Kéier d’Upassung vum Barème vum Chèque-service accueil, wou mir an deenen ënneschten Akommeskategorien nach eng Kéier déi Stonnen, déi gratis prestéiert kënne ginn, wou mir déi nach eng Kéier eropgesat hunn. Dat féiert dozou; ech huelen elo einfach mol zwee Beispiller eraus: eng Famill déi zwee Mol de Mindestloun verdéngt, do schwätze mir vun der kompletter Gratuitéit vun der Kannerbetreiung. Dat heescht, déi kënne sämtlech Servicer och gratis an Usprooch huelen. Eng Famill, déi dräi Mol de Mindestloun verdéngt, do ass et esou datt een 29 Stonnen an der Woch kann op eng Gratuitéit vun der Kannerbetreiung och zeréckgräifen. 
En zweete Punkt, dee mengen ech immens wichteg ass fir ganz vill Familljen haut schonn, dat ass deen datt mir eenheetlech Facturatiouns- an Tarificatiounsmodeller hunn, onofhängeg vu wat fir engem Prestataire an a wat fir engem System datt een ass. Ass een an enger konventionéierter Crèche zum Beispill, ass een an enger net-konventionéierter Crèche, ass ee bei Dageselteren. De Modell vun der Facturatioun soll dee selwechte sinn. 
Haut hu mir zum Beispill eng Rei vu Praxen, an déi wäerte mir mat deem Gesetz hei ofschafen, datt een zum Beispill méi Stonne muss beleeën an och bezuele wéi ee selwer brauch. Datt et eng Onflexibilitéit zum Beispill gëtt, datt wann ech vun engem Mount op deen anere meng Stonnenzuel reduzéieren an der Crèche, datt dat net geet. Dat wëlle mir alles änneren. Dat besteet haut eigentlech schonn an de konventionéierte Crèchen, an dat wäert och an Zukunft an den net-konventionéierte Crèchen de Fall sinn. An dat huet natierlech en Impakt och op d’Rechnung déi d’Elteren herno musse bezuelen. Well, ganz einfach, wann ech 25 Stonne wëll, ech muss der awer vläit 40 ënnerschreiwen, da muss ech der och 40 bezuelen, a mat 25 wär et nun awer emol duergaangen. 
Eng änlech Mesure, ass déi dat mir de Supplement, deen an enger Rei vu Strukturen nach gefrot gëtt an deen awer och substanziell ka sinn, nieft deem wat schonn iwwert de Chèque-service eigentlech virgesinn ass vum Bäitrag vun den Elteren nach zousätzlech muss bezuelt ginn, datt mir deen ofschafen. 
Deen neie System wäert virgesinn, datt de Staat do, fir déi Iwwerdroung vun där Mission publique déi de Staat eigentlech hei un d’Prestataire gëtt, an dat kënne konventionéiert, net konventionéiert Prestataire sinn, Dageseltere sinn, datt do dann de Staat och dee Bäitrag muss iwwerhuelen a fir de Finanzement vun de Strukture suergen, an dat net méi dono op d’Täsch vun den Eltere geet. 
Mir hunn och gemierkt, an deene leschte Joren, datt virun allem Kanner aus sozio-ekonomesch méi schwaache Milieue bei Prestataire waren, wou méi en héije Supplement gefrot ginn ass, well se dacks a private Crèchë waren. Sou datt dat heiten och eng Mesure ass, déi ganz besonnesch Familljen zegutt kënnt, déi éischter aus méi bescheidene Milieue kënnt, déi och wierklech doduercher sozial selektiv ass. Well an Zukunft, mat deem neie Gesetz hei: egal a wat fir enger Struktur datt een ass, egal wat fir eng rechtlech Form datt déi huet, ob konventionéiert oder net, oder Dageselteren, d’Facturatioun déi selwecht ass. 
An dann eng véiert Mesure, déi vläit net ganz vill Kanner direkt betrëfft, méi déi déi et betrëfft sech awer och bemierkbar maachen. Dat sinn déi Kanner, déi bei Dageseltere betreit ginn. Bis elo waren déi ausgeholl vun den 20 Basis-Gratisstonne wärend der Virschoulzäit, also tëschent engem a véier Joer. Déi kënnen haut och do, an der Iddi fir erëm eng Kéier jiddereen d’selwecht ze behandelen, och dovunner profitéieren. 
Jo, ee muss et bezuelen. An dat ass natierlech hei och de Staat. An dat wäert eng Entlaaschtung op der Säit vun den Eltere mat sech bréngen an der Héicht vun 79 Milliounen Euro pro Joer, op Basis gerechent vun 2025. Also substanziell hei nach Kéier wäerten d’Eltere manner fir d’Kannerbetreiung musse bezuelen. Dat ass eng Reduktioun vu ronn zwee Drëttel. Wa mir kucke wat d’Elteren 2025 nach selwer contribuéiert hu fir d’Kannerbetreiung, dann ass dat heiten eng Reduktioun vun zwee Drëttel. Wa mir also d’Zil hunn eng Kéier der Gratuitéit méi no ze komme vun der gesamter Kannerbetreiung, dann ass dat heiten e ganz ganz wichtege Schrëtt. Wann dat Zil, gratis Kannerbetreiung, nach dräi Schrëtt ewech wier, dann hätte mir der heimadder schonn zwee gemaach. 
Allerdéngs ass et awer och esou datt mir op där anerer Säit dat dote jo ënnerschiddlech wierkt. Ma virun allem déi Mesuren, wou mir soen d’Facturatiouns- an Tarificatiounsmodell, dee muss dee selwechten elo an Zukunft sinn, dann huet ee schonn en Ënnerscheed. Wann ech e Kand hu wat schonn an enger konventionéierter Crèche war, mierken ech manner vun deem neie Modell, wéi wann ech zum Beispill e Kand hu wat an enger net-konventionéierter Crèche oder bei Dageseltere war. An natierlech ass dat elo net grad esou einfach déi Chifferen ze presentéieren, an Dir mierkt et och an den Dokumenter, wéi d’Kolleegen dat gemaach hunn, well net all Kand d’selwecht heivunner profitéiert, well se vun ënnerschiddlechen Niveauen eigentlech op dee selwechten Niveau elo geholl ginn. Mir kënnen awer mol eng Kéier Moyennen awer einfach presentéieren:
E Kand wat bei Dageseltere betreit gëtt, an der Moyenne, pro Joer, wäert dat e Gain fir d’Eltere vun 1900 Euro sinn. E Kand wat an enger konventionéierter Crèche, also wat eigentlech déi Systemer, déi Tarifkatioun haut schonn applizéiert, wou déi anerer sech elo wäerten upassen, do ass et nach e liichte Gain vu knapp 220 Euro pro Kand, pro Joer. An enger net konventionéierter Crèche allerdéngs, ass et an der Moyenne e Gain fir d’Eltere pro Kand, pro Joer, vun iwwer 3000 Euro. A wann een eng privat Maison Relais zum Beispill huet fir scolariséiert Kanner, da mécht et och nach eng Kéier iwwert 1800 Euro pro Kand pro Joer aus. An eenzel Fäll, an och där hu mir dokumentéiert an den Ënnerlagen, kann dat bis zu 5000 Euro pro Kand pro Joer ausmaachen. Wann een zwee, dräi Kanner an dem System huet, an där enger oder anerer Betreiungsform huet, mécht et natierlech och nach eng Kéier deementspriechend méi aus. D’Kannerbetreiung gëtt hei also och wierklech bezuelbar, a fir eng ganz Rei vu Kanner wierklech strictement gratis. D’Kannerbetreiung gëtt méi fair. De System gëtt méi transparent. An och nach Kéier méi accessibel. Mir stäerken domadder d’Zukunftschancë vun eise Kanner. Mir stäerken awer och nach eng Kéier d’Familljen. An et erméiglech awer och den Eltere schaffen ze goen. Eng gutt Kannerbetreiung, da kënnen d’Elteren hire Kapp a Rou leeën, an hirer Aarbecht kënnen och wärend deene Stonnen do nogoen. 
An dat ass och eng Mesure géint Kanneraarmut. Mee awer och hei an dësem Package, eng Stäerkung vun der Kafkraaft vun de Familljen. Well wann een decidéiert: ginn ech, zum Beispill, als zweete Partner, och nach schaffen, an et wëll een där Politik, där d’Regierung sech verschriwwen huet, méi Netto vum Brutto, eben nokommen; a wann een dann den zweeten Akommes zum groussen Deel fir Kannerbetreiung muss huelen, da bleift net méi Netto esou vill Rescht vum Brutto, ënnert dem Stréch, fir wierklech kënnen ze liewen. An dofir ass dat heiten och e Schrëtt dee wierklech och an déi Richtung geet, déi d’Regierung sech hei virgeholl huet, an e weideren Invest primär eben an d’Kanner an an hir Zukunftschancen.
[Luc Frieden]
Voilà. Merci och dem Claude Meisch. Dir gesitt, d’Regierung fänkt dat Joer hei u mat engem ganz ambitiéise Mesurëpak am Sënn vun enger staarker a moderner Familljen- a Sozialpolitik. Mee ech wëll nach eng Kéier soen: déi Reformen, déi alleguerten hei virgestallt sinn – ech si mir bewosst dat ass ganz vill fir dat alles direkt hei op enger Pressekonferenz ze verschaffen – déi hunn dräi, véier grouss Ziler, déi sech komplett an d’Philosophie vum Koalitiounsaccord vun dëser Regierung areit. Mir entlaaschten d’Leit. Mir ënnerstëtze Familljen an d’Kanner. Mir passen eis Politik un un d’Diversitéit vun de Familljekompositiounen, déi mir an eiser Gesellschaft hunn, a mir stäerken de sozialen Zesummenhalt duerch cibléiert Hëllefe fir déi, déi et méi schwéier hunn. An dat ass e bësschen de Fil conducteur deen duerch déi Presentatiounen de Moien alleguerten hei gaangen ass. Voilà. Elo hutt Dir ganz vill Material kritt, ganz vill Explikatioune vun de Ministerkolleegen. Dat musst Dir héchstwarscheinlech elo mol alles verschaffen a liesen. Mee trotzdeem si vläicht direkt urgent Froen, déi Dir wëllt stellen, an dofir géife mir dann elo d’Froen opmaachen. Här Aulner.
[Journalist]
Merci, Här Frieden. Et gi vill Froen. Ech probéiere séier ze maachen, mee fir unzefänke sinn ech e bëssche konfus. Well et si jo awer kleng Upassungen elo gemaach ginn, déi éischt Woch, déi op méi Ausgabe fir de Staat hindeiten. An Dir bleift bei 850 oder 900 Milliounen Euro Käschten d’Joer. No der Chamberkommissioun hunn ech een héiere soen 1,4 Milliarden Euro. Wéi ass déi Zuel ze verstoen? Wou fënnt een déi erëm?
[Gilles Roth]
Also ech fannen déi net erëm. Déi Zuelen, déi ech Iech genannt hunn, dat sinn déi, déi an der Fiche financière vun dem Projet stinn. Dat sinn 850, 880 Milliounen Euro 2028 an 989 Milliounen Euro 2029. Dat ass de Brutto-Impakt. Selbstverständlech musst Dir deem Rechnung droen, dass déi opgelafen Indextranchen, dat sinn der Stand haut 2,5, plus, wann dem Statec seng Previsioune standhalen, nach eng 2026, an eng 2027. Dat sinn also 4 an eng Hallef Indextranchen, déi dann opgelaf sinn, wat ronn 500, 480 Milliounen ass. Déi gi geholl fir en Deel vun deem finanziellen Impakt géigenzefinanzéieren. Dat heescht am Kloertext, wäert et virun 2028 mat dësem Projet keng Inflatiounsberengegunge vun der Steiertabell ginn. Déi Suen, déi u sech bis dann opgelaf sinn, déi ginn an dee gesamte Pak geholl fir dat hei géigenzefinanzéieren.
[Journalist]
Just well mir da schonn bei der Upassung vum Barème un den Index sinn. Do steet jo an deenen Texter, déi Dir eis verdeelt hutt, dass awer an Zukunft soll no all drëtter Indextranche e Mechanismus automatesch a Kraaft trieden. Mee automatesch, wuelverstanen, d’Chamber? 
[Gilles Roth]
Jo.
[Journalist]
Et ass e bëssche wéi den ale Modell, deen Dir souwisou ëmmer rëm zeréck wollt. 
[Gilles Roth]
Här Aulner, Dir hutt dat ganz richteg beschriwwen. Mir haten dat och an der Regierung och politesch an och Finanz-impaktméisseg diskutéiert. Eng automatesch Index-Upassung, dat ass an enger Steiertabell schwiereg. Firwat? Ma well d’Steiere jo am Dezember generell mam Budget fixéiert gi fir dat ganzt Steierjoer dono. An dann ass et schwéier, matten am Joer, wann zum Beispill den 1. Mee, eng Indextranche erfält, fir deem da steierlech direkt Rechnung ze droen. Wat hei virgesinn ass, dat ass no 2028: wann dräi Indextranchen opgelaf sinn, dann ass et un där Regierung, déi dann am Amt ass, fir d’Chamber mat engem Gesetzesprojet ze saiséieren – dat wier dann, loosse mir soen, 2031 – fir deem Impakt vun deenen opgelafenen Indextranchë Rechnung ze droen. Da ka sinn dass se einfach déi Tabell hëlt, de System U, wéi e besteet, oder dat ka sinn dass se manner mécht. Dat kann och sinn, dass se an enger gesamter Reform méi mécht. Wéi déi Regierung dat stréckt, dat ass politesch hir Verantwortung. Mee d’Regierung ass gehalen e Projet de loi ze deposéieren. Dat ass eigentlech näischt aneschters wéi dee System dee virun 2012 bestanen huet. An dozou stinn den haitege Premier an deemolege Finanzminister an de jëtzege Finanzminister an deemolege Rapporteur vun deem Gesetz, well mir hunn dat ofgeschaaft. An dat féiere mir elo erëm an.
[Journalist]
Här Roth, erlaabt mir eng lescht Fro ier ech de Mikro weiderginn. Ech hätt der natierlech nach méi, d’Kolleegen och. Mee just nach wichteg, mengen ech, ass: kënnen d’Leit sech dann d’nächst Joer an d’iwwernächst Joer nach bestueden, respektiv och pacsen, an nach ëmmer vun der Klass 2 profitéieren?
[Gilles Roth]
Selbstverständlech. Dat Ganzt, wéi ech dat am Ufank gesot hunn, spill eréischt beim Akraafttriede vun dësem Gesetz. Dat heescht, ab dem 1. Januar 2028: jiddwereen, deen sech virum dem 1. Januar 2028, also bis den 31. Dezember 2027, bestit, ass dann automatesch an der Steierklass 2. Wann e gepacst ass, huet en déi Méiglechkeet, mee e ka jo och getrennt besteiert bleiwen. Dono ass et fir alleguerten déi Leit de Choix, ob se wëlle weider an der Steierklass 2 bleiwen, oder ob se wëllen an deen neien Tarif eriwwer wiesselen. Fir déi Leit, déi an der Reegel zu zwee schaffen, an dat sinn awer statistesch gesi ronn 75 Prozent vun de Menagen hei zu Lëtzebuerg, hunn eigentlech alleguerten en Interêt dru fir ze wiesselen. Mee ech ënnersträichen nach eng Kéier: d’Steierverwaltung, wéi och d’Leit vum Ministère, wäerten sou wuel online wéi och perséinlech de Leit mat Rot an Dot 2027 zur Verfügung stoen, fir dass si dann hir eenzel Steiersituatioun kënnen do préiwen an och dann de Choix totalement éclairé maachen. 
[Luc Frieden]
Ok, dann hu mir eng Fro do an der Mëtt. Pardon.
[Journalist]
Bonjour. Bon, ça ira vite, parce que mes deux premières questions c’était les mêmes que mon collègue. C’est très bien comme ça. 
Mais, une petite précision pour les couples. Les couples mariés, justement. Ils auront le choix, donc vous disiez, entre rester comme aujourd’hui en classe 2 ou passer en classe 1. Comment ce choix pourra être fait très concrètement ? Est-ce qu’il y aura un simulateur en ligne ? Comment vous allez faire pour que les gens puissent justement faire le choix éclairé dont vous venez de parler ? Merci.
[Gilles Roth]
Oui. Merci beaucoup pour cette question. 
Op Lëtzebuerg äntweren? Ok. Dann äntweren ech op Lëtzebuergesch. Ech hat de Premier elo gefrot, dee sot op Franséisch... mee mir äntweren op Lëtzebuergesch.
Also: d’Fro.... da maachen ech dat esou. D’Fro war gestallt: kréien d’Leit do mat engem Simulator, oder wéi ginn si informéiert wat hiren eegene Steierdossier ass, an ob si Interêt hunn ze wiesselen aus der Steierklass 2 an déi nei Steierklass. Jo. 2027 wäerte mir en Online-Simulator hunn, wou d’Leit kënnen déi zwee Revenuen, déi se hunn, androen, an da gesinn si ob si Interêt hunn ze wiesselen, respektiv wat ass d’Steierlaascht, déi si an der weider bestoender Steierklass 2 hunn, oder wat ass d’Steierlaascht, déi si getrennt an der Steierklass U hunn. 
Dat wat mir nach maachen – net jiddweree kann dat jo alles esou androen – dass d’Leit um Niveau vun de Steierbüroe kënne sech renseignéieren, well d’Steierbüroen an der Reegel jo opgrond vun hirer Steiersituatioun vun de vergaangene Joren déi Detailinformatiounen hunn. An drëttens, probéiere mir och de mobille Steieratelier anzeféieren. Wat ass dat? Mee dat ass ee Bus, e Minibus, deen dann duerch d’Land fiert, oder méi Minibussen, déi duerch d’Land fueren, a wou d’Leit dann am Bus, an deem Atelier aviséiert ginn wat se an där enger Situatioun an an där anerer Situatioun hunn. Ech wëll awer och soen, dat muss een nach eng Kéier ënnersträichen: et sinn eng Rei vu Vereinfachungen déi domadder verbonne sinn. Notamment wëssen d’Leit genau wat hir eenzel Steiersituatioun an enger Koppel ass. Si brauche keng Avancë méi an der Reegel ze bezuelen, a mir féieren och déi zweet Steierkaart, déi féiere mir of. Well dat oft zu Mëssverständnisser féiert. Firwat? Mee mat der zweeter Steierkaart, do kritt een da forfaitär 15 Prozent ofgehalen, a wann dann eng Kéier déi ganz Ofrechnung kënnt, dann huet ee méi Steieren ze bezuele wéi déi 15 Prozent. Alles dat entfält, ass also fir d’Leit transparent, fair, gerecht an einfach. 
[Luc Frieden]
Ok. Da si mir an der Mëtten do. Jo.
[Journalist]
Laurent Schmit vu Reporter.lu. Ech hunn eng Verständnisfro zum Impakt. Här Roth, déi Zuelen, déi Dir genannt hutt, dat ass jo just fir déi Steierklass... also eng...
[Gilles Roth]
Eenheetlech Steierklass.
[Journalist]
Eenheetlech Steierklass. Mee do sinn net déi Plaffongen, déi Dir eropsetzt, mat dran? Dat heescht, do si mir, zesummen nach mat deem wat den Här Hahn gesot huet, an den Här Meisch, do si mir jo awer wäit iwwert eng Milliard vu budgetärem Impakt?
[Gilles Roth]
Also. Déi Zuelen, déi ech Iech genannt hunn: 880 Millioune gerechent vun der Steierverwaltung fir 880. Dat ass den Impakt vun deem ganze Steierprojet, deen ech Iech presentéiert hunn, wat net nëmmen d’eenheetlech Steierklass ass, mee och alleguerten déi Plaffongen, déi geméiss Regierungsprogramm an d’Luucht gesat ginn, wéi d’Ofsetzbarkeet vun den Zënsen, d’Ofsetzbarkeet vun den Assurancëplaffongen, vun de Bausparprämie, déi an d’Luucht gesat ginn. Dat ass do de Brutto-Impakt. Wéi gesot géigefinanzéiert mat deem wat vun Indextranchen opgelaf ass. Dat ass den Impakt vun deem gesamte Block, an net nëmmen den Impakt vun der eenheetlecher Steierklass.
[Journalist]
Mee do komme jo dann déi aner Mesurë vum Familljeministère plus Educatiounsministère nach dobäi?
[Gilles Roth]
Jo, selbstverständlech. Dat ass en plus vun deene Budgetsposten, déi et haut schonns um Niveau vun dem Kannergeld, oder Kannerleeschtungen, respektiv bei dem Claude Meisch an dem Ministère de l’Éducation an der Enfance. Dat si jo Budgestposten, déi bestinn. A wéi den Här Meisch dat gesot huet, ass dee supplementären Impakt, ass dat 79 Milliounen geschat. Jo, dat fält do nach zousätzlech an deene Beräicher un. Dat ass esou. 
[Journalist]
Dir hutt elo déi Plaffongen ugeschwat vun den Ofsetzbarkeeten. Awéiwäit sinn déi transferabel tëscht de Partner, wéi et an anere Länner méiglech ass? Wann zum Beispill deen e Partner elo net genuch verdéngt, quasi, oder genuch Steiere misst bezuelen, fir do komplett... Dat heescht, dat ass net virgesinn?
[Gilles Roth]
Jo. Dat ass... D’Philosophie ass: eng eenheetlech Besteierung. Déi Plaffongen, déi dann net opgebraucht wieren. Loosse mir ganz éierlech sinn... mat 900 Euro... dir wësst och wat eng Assurance vun engem Auto kascht, vun enger Haftflichtversécherung kascht, do sinn d’Leit awer mengen ech an der Reegel relativ séier do drop, déi sinn transferabel. Dat wat gespléckt gëtt, dat wëll ech ënnersträichen, dat ass zum Beispill deen Abattement “Petite enfance”. Dat sinn déi 450 Euro Abattement de Mount, oder 5400 Euro. Jo, déi gi gespléckt tëscht Mamm a Papp oder deenen zwee Elterendeeler. Dat gëllt pro Kand. An dat gëtt da gespléckt. Et sief dann, wéi an engem Fall vun engem Monoparental, jo do gëtt déi 5400 Euro als Abattement ganz fir déi Persoun geholl. 
[Journalist]
Mee am Fall vun Immobiliekreditter, d’Ofsetzbarkeet vun deenen Zënsen, dat kënne jo awer substanziell Zomme ginn, wou ee jo da quasi Ongerechtegkeete schaaft, déi et haut net gëtt?
[Gilles Roth]
Wann e gemeinsamen Immobiliekredit besteet, Dir wësst dass dat degressiv ass, déi éischt fënnef Joer, da vu fënnef bis zéng, dat gëtt opgespléckt tëscht deenen zwee Ehepartner. A wa Kanner do sinn, do spillt dat jo och nach eng Kéier, da gëtt erëm pro Kand, gëtt dat da gedeelt dann tëscht dem Partner A an dem Partner B. Dat heescht am Kloertext: wann Dir en Haus gebaut hutt, dann hutt Dir déi éischt fënnef Joer 4000 Euro Debiteurszënsen, also Scholdzënsen, déi Dir kënnt do geltend maachen, pro Entitéit an enger Famill. Wann Dir e Stot hutt mat engem Kand, da setzt ee 6000 Euro of an deen anere 6000 Euro. Wann Dir e Stot hutt mat zwee Kanner sinn et jo haut insgesamt véier mol véier 16.000 Euro. Da setzt deen een 8000 Euro of an deen aneren 8000 Euro. D’Reegel ass do ëmmer d’Splécken. Mee wat net transferabel ass, dat ass déi Fro. Dat ass dat mat den Assurancen, Primmen. D’Kanner ginn do och gespléckt, selbstverständlech, mee Dir kënnt net, wann een se net ausnotzt, dann op deen aneren se transferéieren. Dat ass technesch och schwiereg machbar.
[Journalist]
Eng lescht Fro: Et ass jo dann awer eng deier Reform. Gëtt et do vu Regierungssäit eng Etüd, déi weist wat den Impakt beim Emploi kéint sinn? Ech hat gesinn am Exposé des motifs gëtt eng Etüd vun 2016 vum Liser erwäänt, déi ass awer, jo, vereelzt. Gëtt et do nei Donnéeë wat een sech do kann erwaarden?
[Gilles Roth]
Also dat hei ass eng Reform dat eng modern Gesellschaftsreform ass, déi der Gesellschaft vun haut Rechnung dréit an der Liewenswierklechkeet vun de Leit Rechnung dréit. Jo. Mir hunn – an ech kommen nach eng Kéier doropper zeréck – 1990, do war déi éischt Diskussioun bei dem deemolege Finanzminister Jean-Claude Juncker scho vun enger eenheetlecher Steierklass. Do hate mir statistesch gesi ronn 41 Prozent vun de Stéit, wou zwee Erwerbstäteger dra waren. Haut si mir... ech hunn déi lescht Zuelen iwwert de Weekend gekuckt, do si mir vun 2021, 2022, si mir scho bei ronn 75 Prozent. Dat heescht, wou a 75 Prozent vun de Stéit déi zwee Partner erwerbstäteg sinn. Well dat hire Choix ass, oder, ech menge mir mussen eis do näischt virmaachen, opgrond vun héije Liewenshaltungskäschten. Déi gi jo alleguerten zousätzlech entlaascht. Dat ass och en deliberéierte Choix vun dëser Regierung. Jo, ech kann dat net statistesch genau viraussoen. Ech mengen hei gëtt op jidde Fall kee bestrooft, wann een an engem Stot als Partner, als zweete Partner, schafft respektiv méi schafft, well en duerch déi heite Reform natierlech entlaascht gëtt. Ech ginn Iech ee Beispill, wat awer signifikativ ass: Dir hutt an der Steierklass 2, dat hutt Dir an Ären Ënnerlagen, dat kënnen d’Leit och op dem Internetsite kucken. Dir hutt e Stot wou den éischte Partner 60 Prozent verdéngt, den zweete Partner 40%, 125000 Euro d’Joer versteierbaart Joresakommes. Ma déi hunn ab 2028, wann dann dës Reform géif a Kraaft trieden, hunn déi awer 5000 Euro d’Joer netto méi. Ech mengen dat dierf een trotzdeem net ënnerschätzen. Op jidde Fall gëtt kee bestrooft wann e schafft oder wann e méi schafft an engem Stot.
[Journalist]
Luc Laboulle vum Tageblatt. Ech hätt just eng Verständnisfro. Déi Reform, déi den Här Meisch an den Här Hahn virgestallt hunn, déi trieden och den 1. Januar 2028 a Kraaft, oder schonn direkt ?
[Claude Meisch]
D’Reform vum Chèque service, wann de legislative Prozess dat erlaabt, de Gesetzesprojet ass jo vum Regierungsrot virun de Feierdeeg ugeholl ginn, déi soll den 1. Januar 2027 a Kraaft trieden. Eenzel Elementer dovunner, ech hunn elo hei d’Tarifikatioun genannt, dat soll da 27 a Kraaft trieden. Eenzel Elementer, zum Beispill Personalschlëssel an esou weider, mee doriwwer wäerte mir eng aner Kéier nach kënne schwätzen, wäerten dann och a Joren dono a Kraaft trieden. Mir wëssen datt d’Prestatairen dat Ganzt och mussen ëmsetzen, virun allem wann et ëm d’Qualitéitsentwécklung geet.
[Max Hahn]
Wat d’Leeschtunge vum Familljeministère ugeet, dat heescht souwuel an der Breet, wéi och déi sozial selektiv, ass de Wonsch vun der Regierung fir déi den 1. Januar 2027, dat heescht ee Joer virun der Aféierung vun der Steierreform, fir déi dann a Kraaft trieden ze loossen.
[Journalist]
Dann hunn ech nach just och eng lescht Fro zu der eenheetlecher Steierklass. An zwar zu där Transitiounsperiod. Schaaft een do net awer nei Ongerechtegkeeten doduerch dass een dann déi Leit, déi, zum Beispill, sech bestueden oder pacsen den 31. Dezember 2027, an tëscht deenen déi sech bestueden den 1. Januar 2028? Dat heescht déi eng kënnen nach an där Iwwergangsperiod bleiwen, déi aner net méi?
[Gilles Roth]
Jo. Et ass eng Kéier ee Stéchdatum, an dat ass d’Entrée en vigueur, dat heescht d’Akraafttriede vun der Reform. Dat gouf et och bei der Pensiounsreform 1999. Dat gouf et bei der Reform vun den Allocations de famille, dat heescht vun der Allocation de famille an dem Secteur public 2015. Bei all gréisser Reform, sou wéi dat hei ass, kënnt eng Kéier e Stéchdatum. An dat ass den 1. Januar 2028. Ob dat Ongerechtegkeete schaaft. Neen, soen ech ganz éierlech. Well jiddwereen deen no 2028 an de System kënnt, dee weess jo ganz genee op wat dass e sech aléisst. Fir deen ännert seng eege Situatioun jo guer net. Dat ass jo de grousse Virdeel. Een deen 2027 ufänkt mat schaffen an den 30. Juni 2028 sech bestit, fir deen ännert a senger eenzelner Besteierung näischt méi. Dat ass dat wat de groussen Avantage ass, well et de Leit Previsibilitéit gëtt, besonnesch jonke Leit. An da wann ech nach eng Kéier drop kommen. Ech huelen dat Beispill vu 60 - 40. De Gro vun de Leit – a wann ech soen dass 75 Prozent vun de Stéit statistesch gesinn, dat kann elo een oder zwee Prozent weider sinn, mëttlerweil, dass déi méi wéi een Akommes an engem Stot hunn – hunn déi eigentlech Avantage fir an de Steiersystem U ze wiesselen. An déi Iwwergangsperiod hu mir fir Leit, déi zum Beispill Pensionäre sinn, wat awer ganz normal ass. Dat si Leit déi virun 20, 30 Joer an der Mëtt vun dem Liewe stoungen, déi si mat där Iwwergangsperiod wou den Ehesplitting avantagéis ass, déi behalen deen Avantage, an dofir hu mir déi Iwwergangsperiod vu 25 Joer geschafen.
[Journalist]
Ech hunn nach e puer Froe gehat, wéi gesot. Ech weess mol net mat wéi enger ech soll ufänken, mee ech huelen awer fir unzeknäppe mat der Transitiounsphas déi. Firwat hutt Dir net decidéiert iwwert Allocatiounen dann deem, wéi soll ech soen, “manque à gagner” fir déi Leit an deenen Zenarie vun “Ech sinn an der Steierklass 2 a kéim net gutt ewech mam Barème R, pardon, Barème U”... Firwat hutt Dir keng Allocatioune gemaach. Dat ass jo awer och duerchrechenbar?
[Gilles Roth]
Mir hunn dat hei gemaach well dat technesch – well et ass jo eng grouss technesch hannendrun – eis och méi einfach geschéngt huet. An jidderee weess ganz kloer: et huet een een Tarif ouni Transferten, wat dat da fir deen Eenzele bedeit. An et huet den Avantage och dass dee System hei “pérenne” ass. Dat heescht, dee bleift bestoen. A jiddweree weess: ech sinn eng Kéier an där Steierklass, dat ass meng Steierlaascht en fonction wann ech méi oder manner verdéngen, ass dat dat wat ech méi oder manner Steiere bezuelen. Mir hunn deen heite Choix geholl, well e fir eis pragmatesch war, well en transparent ass, well en einfach ass, a well en d’Leit entlaascht. An ech soen et nach eng Kéier: kee bezilt méi Steieren.
[Journalist]
Dann eng Fro, ech hat et virdrun ugeschwat. Beim Barème gouf et tëscht den éischte Proposen, déi Dir am Juni-Juli gemaach hat, nach kleng Upassungen, ebe bei der Steierklass 2. Ech menge bësschen och fir de Kriticke vun der adr besonnesch entgéint ze kommen. Wéi gesinn déi Upassungen aus, quitte dass ech fäerten, dass dat elo extrem technesch ass, well dat ass jo da wierklech ganz filigran am Barème do wou Dir nach Erliichterunge gemaach hutt. Mee d’Fro ass e bësschen: wéi vill Leit méi ginn doduerch manner belaascht, duerch de Barème U? Ech weess, et ass schwéier auszedrécken...
[Gilles Roth]
Neen. Ech weess wat Dir wëllt soen. Et ass richteg dass mir souwuel mat de Sozialpartner, dem OGBL, dem LCGB, der CGFP, ganz konstruktiv Echangen haten, déi natierlech och hir Expertise matbruecht hunn. Zum Beispill d’Chamber des salariés, déi hunn eis gehollef, de Leit aus dem Ministère mat der Verwaltung zesummen, fir d’Situatiounen, déi ganz divergent sinn, notamment vun de Frontalieren ze erfaassen. Well Dir wësst, wéi ech dat am Ufank gesot hunn: d’Frontaliere gi jo och zu Lëtzebuerg besteiert, wann si eng gewëssen Zomm vun hirem Akommes zu Lëtzebuerg verdéngen. Dat hunn si eis gehollef. 
Mir hunn effektiv par rapport zu deem, wat mir am Summer och mat deenen anere Parteien, an der Chamber, an Eenzelgespréicher, an zesummen an der Chamber diskutéiert hunn, hu mir zum Beispill deen Abattement “petite enfance” agefouert. Well mir gesot hunn: mir hunn en individualiséierten, eng eenheetlech Steierklass, mee mir droen dem Facteur “Kand” Rechnung. Well e Kand ass eng finanziell Belaaschtung. Dofir ginn déi Allocatiounen, déi souwuel vum Här Meisch, wéi vum Här Hahn geholl ginn, ginn déi an d’Luucht gefouert, a mir maachen nach eppes drop um Niveau vun deene Leit, déi net am klenge Kandesalter, an e Precoce, se ginn net an d’Chèques-servicen an d’Crèchen, wou se dovunner kënne profitéieren, spéider d’Maison-relaisen, vill méi. Deem droe mir domadder Rechnung. Dat heescht de Steiersystem dréit dem Facteur “Kand” Rechnung. A wichteg ass eppes ze soen do dobäi. E Papp bleift e Papp. An eng Mamm bleift eng Mamm. Ob se bestuet, gepacst, getrennt oder gescheet ass. An dat ass haut, an deem jëtzege System, net de Fall. Well deejéinege Papp, zum Beispill, deen net d’Suergerecht fir d’Kanner kritt, deen ass nach dräi Joer an der Steierklass 2 an dono fält en an d’Steierklass 1. Dee gëtt also behandelt wéi e Single, wéi e Jonggesell. Déi Ongerechtegkeet hiewe mir och heimadder op. An dat ass dat wat de Wëll vun dëser Regierung war, an dofir soen och ass et e modernen, der Famillje-Situatioun vun haut ugepasste Steiersystem.
[Journalist]
Eng Fro nach, well d’adr sot ons schonn: d’DP wëll dass d’Leit schaffe ginn an hir Kanner a Crèchen ofginn. Dat ass hire Modell géint dee vun der traditioneller Famill. Dir wësst wat ech do mengen... An ech wollt froen an deem Zesummenhang och d’CSV. Et huet ee jo vill vum soziale Flillek geschwat. Wou bleift dee konservative Flillek?
[Gilles Roth]
De Premierminister huet dës ëftere gesot dass d’CSV keng Flilleken huet, mee mir sinn eng Vollekspartei. An dat hei ass eng Steierreform déi och an der Vollekspartei CSV a verschidde Gremien diskutéiert gouf, an déi fir gutt befonnt gouf, a wou virun allem dat fortschrëttlecht Element ënnerstrach huet, dat der Liewenswierklechkeet vun haut Rechnung dréit, a wat virun allem dem Facteur “Kand” a virun allem der Entlaaschtung vun der breeder schaffender Mëtt Rechnung dréit. Dat hate mir an eisem Walprogramm, dat steet ënnert der “Federführung” vum Premierminister Luc Frieden am Regierungsprogramm, an dat setze mir heimadder ëm. 
[Luc Frieden]
DP?
[Claude Meisch]
D’DP? Also... dat do hätt ech och als DP kënnen ënnersträichen, wëll ech soen. Et kann een natierlech ideologesch hei diskutéieren. Mee mir wëlle virun allem kucken: et geet ëm d’Kand. An et geet ëm dem Kand seng Zukunftschancen. An dofir schwätze mir jo och hei vu Bildung a vun non-formaler Bildung. A mir wëllen datt, esou wéi d’Schoul gratis ass, wëlle mir eigentlech och datt op d’mannst jidderee sech kann eng gutt Crèche, eng gutt Maison Relais, gutt Dageselteren, ka finanziell erlaben. An dofir maache mir hei nach eng Kéier deen zousätzlechen Effort. A mir wësse jo och datt nach ganz vill aner Laaschten och mat Kanner... datt déi op de Famillje leien. An dofir entlaaschte mir hei nach eng Kéier ganz geziilt Famillje mat Kanner, och iwwert de Wee vum Chèque-service accueil an der Héicht vun 79 Milliounen. An dat ass eppes, mengen ech, wat och souwuel der DP wéi och der CSV ganz ganz wichteg ass, fir einfach och de Famillje mat Kanner finanziell Spillraum ze ginn, fir do och, wéi ech och virdru gesot hunn, méi Netto vum Brutto ze hunn, méi Kafkraaft kënnen ze hunn, a virun allem awer och e Kader kënnen ze bidden, wou d’Kanner gutt an och finanziell ofgeséchert kënnen opwuessen. Dat ass dat wat dëser Regierung wichteg ass. 
[Luc Frieden]
Absolut. Ech kann dat nëmmen ënnersträichen. Mir wëllen och de Choix vu jidderengem respektéieren. Ech mengen och dat ass e ganz wichtege Punkt, dee mir vun Ufank vun dëser Koalitioun aus gesot hunn. Et ass net um Staat fir eppes ze imposéieren. Mir respektéieren eenzel Familljesituatiounen. Heiansdo si se gewollt, heiansdo sinn se duerch d’Ëmstänn ginn, an dat gëtt och hei reflektéiert. Eng zweeter Remarque, déi ech nach wollt maachen, och well virdrun ëmmer vum Käschtepunkt geschwat ginn ass: an der Sozialpolitik gëtt et eng aner Dimensioun wéi just de Käschtepunkt. Et geet eis och zu engem ganz groussen Deel drëm datt d’Mënschen hei am Land méi Moyenen zur Verfügung hunn, an datt mir d’Kanner ënnerstëtzen. Dofir wëll ech och grad och nach eng Kéier op d’Kannergeld hiweisen. Mir hu schonn an deenen éischten Diskussiounen, kann ech mech gutt erënneren, bei de Koalitiounsgespréicher gesot: mir mussen eppes maachen, fir de Kannneraarmutsrisiko ze diminuéieren. An eng vun deenen Diskussiounen déi mir do hate war schonn, datt notamment bei de Kanner iwwert 12 Joer, mir misste méi eng staark Ënnerstëtzung ginn. Dat mécht d’Regierung hei. Wa mir d’Kannergeld ëm 45 Euro, voire fir déi iwwer 12 Joer, ëm 60 Joer, fir dat Beispill ze huelen, héijen, dann ass dat eng staark, familljefrëndlech, kannerfrëndlech Politik. An zu där stinn déi zwou Parteien. An dofir setze mir hei ëm, wat mir bei der Bildung vun dëser Regierung gesot hunn. Et ass also net nëmmen e Käschtepunkt, mee domadder hëllefe mir de Mënschen, an en plus erlaabt dat och dem Konsum an eisem Land, also déi Suen, zirkuléieren och ronderëm. Dat hëlleft also och deenen, déi an deene Secteure schaffen, wou déi Suen dann ausgi ginn. Dat ass net eis éischt Finalitéit, mee et ass also net nëmmen ee Käschtepunkt. Et muss een dat Gesamt gesinn. Mir hätte gären datt d’Leit e bessere Wuelstand hunn, méi Suen an der Täsch, an déi Sue ginn si natierlech och aus fir hir Kanner, fir sech selwer, an déi zirkuléieren also och an dem Lëtzebuerger Mëttelstand, an de Butteker, an de Geschäfter. An ech mengen och déi Dimensioun muss een hei gesinn. Et ass eng staark familljefrëndlech sozial Politik, déi mir hei maachen. 
Voilà. Ech menge fir haut hutt Dir elo scho ganz vill Material kritt. Mir hoffen datt mir eng Rei vun äre Froe konnte gutt beäntwerten. Mee wéi gesot, wéi d’Kolleege gesot hunn: dee Processus législatif, d’Chamber, d’Avise vun de Beruffschamberen, dat geet jo elo eréischt un, sou datt mir dëse Sujet an dësem Joer nach wäerten ëfters zesumme schwätzen. 
Merci fir elo. Nach eng Kéier all Guddes fir d’neit Joer vun eis alleguerten. A bis geschwënn. 
[Journalist]
[incompréhensible]
[Luc Frieden]
Lëtzebuerg steet zum internationale Recht. An d’internationaalt Recht gesäit net vir datt een e Land einfach kann iwwerhuelen. Ech wäert de Mëtteg d’Premierministerin vun Dänemark zu Paräis gesinn, a wäert hir och do eis voll Solidaritéit soen. Mir stinn op der Säit vun den internationale Rechtsprinzippien, a Grönland an och soss.
Merci.

